
Bakgrunn 
Framlegg til kommuneplanen sin arealdel vart vedteke lagt ut på høyring og offentleg ettersyn i 
kommunestyret 27.05.2025, sak 49/25.  
 
Planen vart sendt ut på høyring og offentleg ettersyn 30.05.2025, med frist for innspel 
31.08.2025. Det vart halde folkemøte 12.06.2025 og til saman tre opne kontordagar gjennom 
sumaren (i Rauland, Åmot og Haukeli). 
 
Det kom til saman 74 høyringssvar innan fristen, samt nokre munnlege innspel på opne 
kontordagar og folkemøte (referert og kommentert i vedlegg 12). Det er og kome motsegn på 2 
områder frå Statsforvaltaren i Vestfold og Telemark og 6 områder frå Telemark fylkeskommune 
(referert og kommentert i vedlegg 12). 
 
Politisk sak med framlegg til å løyse motsegna vart handsama i kommunestyret 24.02.2026, sak 
3/26 (vedlegg 7). Med bakgrunn i framlegg til endringar i KPA i sak 3/26, vart alle motsegna 
trekt (vedlegg 8, 9 og 10).  
 
Planen viser hovudtrekk i arealdisponering i kommunen og sett rammer for kva tiltak og ny 
arealbruk som kan setjast i verk, og syner omsyna som må bli teke i vare ved disponering av 
areala. I den nye arealdelen er kommunedelplanane for Rauland og Åmot tatt inn, det vil seie at 
kommunedelplanane vert oppheva som eigne planar ved vedtak av den nye arealdelen. For 
Edland/Haukeli, Vågslid og Rukkemo-Torvetjønn vil dagens kommunedelplanar framleis gjelde. 
 
Planen følger opp viktige nasjonale føringar for kommunal planlegging, slik som mellom anna 
ivaretaking av myr og omsynet til villrein, og vurdering og revisjon av tidlegare godkjend 
arealbruk. Det er også blitt gjennomført ei oppdatert kartlegging av naturtypar innanfor store 
delar av planområdet i tilknyting til planarbeidet. 
 
Vurdering 
Planen syner ei endring i politiske prioriteringar, det har vore eit auka fokus på å avgrense 
hyttebygging, ta omsyn til naturmangfald og kanalisering av ferdsel.  
 
Det er kome mange innspel til framlegg til ny arealdel for kommuneplanen (KPA). Mange av 
innspela er knytt til innstrammingar som er lagt inn i høve omsynet til villrein. Føringane som er 
foreslått av omsyn til villreinen i KPA er ei vidareføring av signala som er gjeve i arbeidet med 
rapporten til ad-hoc gruppa i Vinje for å betre situasjonen for villreinen på Hardangervidda, sti- 
og løypeplanarbeidet for Hardangervidda, kvalitetsnormen for villrein, tiltaksplanane for villrein 
og stortingsmelding 18: Ein forbetra tilstand for villrein. Tiltaksplanen for Hardangervidda vart 
lagt fram 2. juli 2026. Tiltak 47, 48, 49 og 54 i tiltaksplanen er alle tiltak der mellom ana Vinje 
kommune er peika på som ansvarleg for å gjennomføre. Gjennomføringar som ligg inne i 
framlegg til ny KPA, tek kommunen ansvar for å iverksette.  
 
Føringane knytt til stenging av vegar inn i og imot villreinområder er og vidareført i framlegg til 
revidert forskrift for løypenett for fritidskøyring med snøskuter. Det er difor gjort ei heilskapleg 
vurdering på tvers av fagfelt i kommunen og det har vore eit politisk fleirtal for at dette er 
viktige tiltak for å ta omsyn til villreinen, og då særleg kalvingsområdet på våren.  

Arealavgrensing av den tidsavgrensa ferdselsforbodssona i Bitdalsområdet er fagleg vurdert, sjå 
referat i vedlegg 11.  
 
Tilhøvet til kommunedelplanar og reguleringsplanar:  
Punktet om rettsverknaden av kommunedelplanar og reguleringsplanar som er vedtekne før 
arealdelen er flytt til eit eige avsnitt i føresegnene, og tatt ut av nummereringa. Tidlegare 
planar vedtekne før arealdelen skal gjelde, jf. pbl § 1-5. Planane som ikkje skal gjelde skal 
formelt opphevast.  
 
Når kommuneplanens arealdel er vedteken, vil samstundes dei gamle planane KDP Rauland og 
KDP Åmot bli oppheva. KPA legg og opp til annan arealbruk i området der reguleringsplanen for 
Kjøytevikje (Våmartveit) og reguleringsplanen for Nystog (Øyfjell) ligg. Det er i eige vedtak 
tidlegare avgjort at desse hytteplanane skal opphevast. Areala er lagt inn som LNF i KPA og 
etter vedtak av KPA, vil det fylgje ein prosess med oppheving av desse planane for å få det 
juridisk korrekt.  
 
Naturmangfald 
Vurderingane etter naturmangfaldlova §§ 8 til 12 som vart lagde til grunn ved 1. gongs 
handsaming, står i hovudsak ved lag. Det er ikkje gjort vesentlege endringar i planforslaget som 
påverkar vurderingane knytt til naturmangfald. Kunnskapsgrunnlaget er vurdert som 
tilstrekkeleg på overordna plannivå, og det ligg framleis føre krav om nærare utgreiingar i 
reguleringsplanar der naturverdiar ikkje er tilstrekkeleg kartlagde. 
 
Planforslaget vidarefører arealstrategiar og føresegner som tek omsyn til villrein, 
naturmangfald, landskap og økosystem. Samla sett inneber planen ei redusert belastning på 
naturmiljøet samanlikna med gjeldande arealdel, mellom anna ved at større areal tidlegare 
avsette til utbygging er tilbakeførte til LNF-føremål. Det er ikkje gjort endringar i planforslaget 
etter høyring og offentleg ettersyn som gjev grunnlag for å endre den tidlegare konklusjonen 
om at planen samla sett har positiv verknad for naturmangfaldet. 
 
Oppsummering av framlegg til endringar etter høyring 
Justeringar av føresegner: Det er gjort ein del justeringar av føresegner etter innspel frå 
høyringa, og rettingar. Vedlegg 1 syner føresegnene med endringane merkt i raudt.  
 
Justeringar i plankart: Vedlegg 2 er ei oppsummering av endringane som er gjort i plankartet 
etter høyringa.  
 
Planomtala i vedlegg 3 er og oppdatert i tråd med endringane som er lagt inn i plankart og 
føresegner, og etter innspel i høyringa.  
 
Det er vurdert at endringane ikkje er så vidtrekkande at framlegget må ut på ny høyring. 

Kommunedirektøren sitt framlegg til vedtak 
 

1. Kommuneplanen sin arealdel (planID 20200003) vert vedteken slik den ligg føre, jf. pbl. 
§ 11-15.  

2. Førre arealdel (planID 20030003), kommunedelplan Rauland (planID 20060002) og 
kommunedelplan Åmot (planID 19930001) vert samtidig oppheva, jf. pbl. § 11-17.  

